
મોહિનીકવચમ્

શ્રીગણેશાય નમઃ ॥
ભગવન્ સર્વધર્મજ્ઞ સર્વાગમવિશારદ ।
કવચં દેવતાયાસ્તુ કૃપયા કથય પ્રભો ॥ ૧॥
બ્રહ્મોવાચ ।
શ‍ૃણુ દેવ મહાપ્રાજ્ઞ સર્વશાસ્ત્રવિશારદ ।
કવચં મોહિનીદેવ્યા મહાસિદ્ધિકરં પરમ્ ॥ ૨॥
મોહિની મે શિરઃ પાતુ ભાલં નેત્રયુગં તથા ।
ભ્રુવૌ ચ કામિની રક્ષેન્મુખં વાગીશ્વરી તથા ॥ ૩॥
શ્રોત્રે મઙ્ગલરૂપા  ચ કણ્ઠં મહિષમર્દિની   ।
ભુજૌ સૌદર્યનિલયા હસ્તૌ રક્ષેદ્યશસ્વિની ॥ ૪॥
સર્વદા નાભિદેશે તુ કમલા પાતુ ચોદરમ્ ।
વિજયા હૃદયં પાતુ કટિં  સુરવરાર્ચિતા   ॥ ૫॥
કરૌ મહાલયા રક્ષેદઙ્ગુલીર્ભક્તવત્સલા  ।
વૈષ્ણવી પાતુ જઙ્ઘે  ચ માયા મેઢ્રં ગુદં તથા ॥ ૬॥
પાદૌ ચ દેવજનની તલં પાતાલવાસિની ।
પૂર્વે તુ મોહિની રક્ષેદ્દક્ષિણે સુખદાયિની ॥ ૭॥
પશ્ચિમે વારુણી રક્ષેદુત્તરેઽમૃતવાસિની ।
ઈશાન્યાં પાતુ ચેશાની આગ્નેય્યામગ્નિદેવતા ॥ ૮॥
નૈરૃત્યાં ખડ્ગધૃગ્દેવી વાયવ્યાં મૃગવાહિની ।
ઊર્ધ્વં બ્રહ્માણી મે રક્ષેદધસ્તાદ્વૈષ્ણવી તથા ॥ ૯॥
અગ્રતઃ પાતુ ચેન્દ્રાણી વારાહી પૃષ્ઠતસ્તથા ।
કૌબેરી ચોત્તરે પાતુ દીક્ષણે વિષ્ણુવલ્લભા ॥ ૧૦॥

ઇદં કવચમજ્ઞાત્વા યો ભજેન્મોહિનીં  નરઃ ।
વૃથા શ્રમો ભવેત્તસ્ય ન મન્ત્રઃ સિદ્ધિદાયકઃ ॥ ૧૧॥
ભૂર્જપત્રે સમાલિખ્ય કુઙ્કુમાદિકચન્દનૈઃ ।
શતમષ્ટોત્તરં જાપ્યં સ્વર્ગસ્થં ધાર્યતે યદિ ॥ ૧૨॥
કણ્ઠે વા દીક્ષણે બાહાવષ્ટસિદ્ધિર્ભવેદ્ધ્રુવમ્ ।
સર્વથા સર્વદા નિત્યં મોહિનીકવચં જપેત્ ॥ ૧૩॥
રાજદ્વારે સભાસ્થાને કારાગૃહનિબન્ધને ।
જલમધ્યે ભૂમિમધ્યે તથા નિર્જનકે વને ॥ ૧૪॥
અરણ્યે પ્રાન્તરે ઘોરે શત્રુસઙ્ઘે  મહાહવે ।
શસ્ત્રઘાતે વિષે પીતે જપન્ સિદ્ધિમવાપ્નુયાત્ ॥ ૧૫॥
બ્રહ્મરાક્ષસવેતાલાઃ કૂષ્માણ્ડા ભૈરવાદયઃ ।
નશ્યન્તિ દર્શનાત્તસ્ય કવચે હૃદિ સંસ્થિતે ॥ ૧૬॥
મનસા ચિન્તિતં કાર્યં સહસ્રં જપતસ્તથા ।
પલાશમૂલે પ્રજપેત્સહસ્રત્રિતયં મુદા ॥ ૧૭॥
શત્રુહાનિર્ધ્રુવં ચાત્ર જાયતે નાત્ર સંશયઃ ।
અર્કમૂલે જપેન્નિત્યં મન્ત્રરાજમિમં શુભમ્ ॥ ૧૮॥
ભોજયેદ્બ્રાહ્મણાંશ્ચૈવ લક્ષ્મીર્વસતિ સર્વદા ।
યદિદં કવચં નિત્યં ભક્ત્યા તવ મયોદિતમ્ ॥ ૧૯॥
યો જપેત્સર્વદા ભક્ત્યા મોહિન્યાઃ કવચં શુભમ્ ।
વાઞ્છિતં ફલમાપ્નોતિ નાત્ર કાર્યા વિચારણા ॥ ૨૦॥
ઇતિ શ્રીભવિષ્યોત્તરપુરાણે બ્રહ્મપ્રોક્તં મોહિનીકવચં સ્તોત્રં સમ્પૂર્ણમ્ ॥
મહાલસા કવચમ્

